
PINTU SYURGA BAGI YANG BERPUASA
(16 April 2021M/ 4 Ramadan 1442H)

Sidang Jumaat yang dirahmati Allah,

Pada hari Jumaat yang berkat lagi mulia ini, khatib berpesan kepada diri
dan sidang Jumaat yang menjadi tetamu Allah sekalian, marilah sama-
sama kita meningkatkan ketakwaan kepada Allah SWT dengan
bersungguh-sungguh  melaksanakan segala perintah-Nya dan
meninggalkan segala larangan-Nya. Mudah-mudahan kita menjadi umat
yang terbaik yang memperolehi kebahagiaan di dunia dan di akhirat.

Sebelum melanjutkan bicara, suka khatib memberi peringatan. Marilah
kita tinggalkan perkara lagha yang bertentangan dengan sunnah serta
adab, iaitu tindakan yang memesongkan perhatian daripada mendengar
khutbah dan isi kandungannya. Ini termasuklah perbuatan berbual-bual,
tidur dengan sengaja dan bermain telefon bimbit. Mimbar pada hari ini



akan membicarakan khutbah bertajuk: “Pintu syurga bagi yang
berpuasa”.

Muslimin yang dikasihi sekalian,

Daripada Sahla bin Sa’d ra. bahawa Nabi £ persabda:

Maksudnya: “Sesungguhnya dalam syurga terdapat sebuah pintu yang

dikenali dengan nama Ar-Rayyan khususnya untuk ahli puasa memasuki

syurga melaluinya pada hari kiamat kelak. Selain mereka tidak

dibenarkan masuk”. (Riwayat Ahmad, al-Bukhori dan Muslim)

ltulah gambaran bahawa kelebihan berpuasa amat besar
kedudukannya disisi Allah SWT. Namun amat dikesali setiap kali
Ramadan, masih ada segelintir umat Islam yang enggan berpuasa.
Golongan yang dikenali sebagai Geng Plastik Hitam ini mula mencari
makanan di siang hari.

Statistik dari bahagian penguatkuasaan Jabatan Hal Ehwal Agama Islam
Pulau Pinang (JHEAIPP) pada tahun 2020 menunjukkan terdapat 19 kes
tangkapan bagi kesalahan makan di khalayak pada bulan Ramadan. Data
ini mengejutkan lebih-lebih lagi ia berlaku ketika tempoh PKP!

Adakah ini petanda mereka tidak mahukan ganjaran yang Allah
sediakan? Tepuk dada, tanyalah iman. Mereka akan kecewa bila rakan-
rakan mereka memasuki Ar-Rayyan.



Sidang Jumaat yang dirahmati Allah,

Sesungguhnya Allah SWT telah memberikan kelebihan dan kemuliaan
kepada orang yang berpuasa. Terdapat banyak dalil yang menyebutkan

tentang kelebihan tersebut. Antaranya Nabi = bersabda:

Maksudnya: “Sesiapa yang berpuasa Ramadan dengan penuh keimanan
dan mengharapkan keredhaan Allah, akan diampunkan dosanya yang
terdahulu”.

(Riwayat al-Bukhori dan Muslim)
Muslimin yang dikasihi Allah,

Marilah sama-sama kita merenung sebuah hadis yang diriwayatkan dari

Abu Hurairah ra., bahawa sesungguhnya Rasulullah = pernah bersabda:

Maksudnya: “Apabila menjelmanya Ramadan, nescaya dibuka pintu-
pintu syurga, ditutup pintu-pintu neraka dan dibelenggu syaitan-
syaitan”. (Hadis Riwayat Muslim)



Hadis ini menjelaskan bahawa pada bulan puasa juga syaitan dan iblis
dirantai serta dibelenggu daripada menganggu dan menggoda orang
yang berpuasa. Maka dengan itu, umat Islam akan lebih mudah dan
bermotivasi untuk berlumba-lumba membuat kebajikan. Sesungguhnya
setiap kebajikan dan kebaikan itu akan diberi ganjaran pahala yang
berganda-ganda.

Sidang Jumaat yang dimuliakan Allah,

Antara pengisian sepanjang bulan Ramadan yang boleh kita amalkan
selain berpuasa pada siang hari ialah melipat gandakan amalan-amalan
sunat seperti berzikir, bertahmid, beristighfar, bertakbir dan bertahlil
serta melaksanakan solat-solat sunat seperti solat tarawih.

Selain itu, berilah makanan untuk berbuka kepada orang yang berpuasa.
Dalam keadaan ramai rakyat yang terkesan kerana pandemik Covid-19,

amat besar ganjaran sekiranya dapat kita berkongsi rezeki sahur dan iftar

dengan mereka. Sabda Nabi .

Maksudnya: “Sesiapa yang menyediakan makanan berbuka buat orang
yang berpuasa, maka dia mendapat pahala seperti orang yang berpuasa
itu dan tidak dikurangkan sedikit pun dari pahala orang yang berpuasa
itu”. (Riwayat at-Tirmizi)



Muslimin sidang Jumaat yang dimuliakan Allah,

Mengakhiri khutbah, mimbar menyeru kepada para jemaah dan umat

Islam sekalian. Marilah kita bersungguh-sungguh menunaikan ibadah

kepada Allah SWT dan merebut segala ganjaran yang disediakan-Nya.

Firman Allah dalam Surah al-Bagarah ayat 184:

Khutbah Kedua
(Bulan April 2021)

Ya Allah dengan sifatMu yang Maha Pemurah dan Maha Mendengar!
Kami hambaMu yang lemah merayu kepadaMu agar engkau angkat dan
hilangkan segera wabak penyakit Covid-19 yang sedang melanda kami
agar dapat kami melaksanakan syiarMu dengan sempurna.

Ya Allah jadikanlah kami dan keturunan kami orang-orang yang
istigamah mendirikan solat secara berjemaah serta mengeluarkan zakat
dan wagaf. Rahmatilah kehidupan mereka. Sesungguhnya hanya
kepadaMu jua Ya Allah, doa kami mohon diperkenankan dan diterima.

